
Abhaya Ashtakam

અભયાષ્ટકમ્

ભો બ્રહ્મન્ રમણેશ ! તાવકપદામ્ભોજદ્વયે સામ્પ્રતં
વિજ્ઞાપ્યં રહસીદમેકમધુના શ્રોતવ્યમિત્યર્થયે ।
અજ્ઞાતં ભુવિ નાણુમાત્રમપિ તે સર્વજ્ઞચૂડામણે-
ર્વક્તવ્યં ત્વનનૂદિતં નનુ નૃણાં મર્માણિ નિષ્કૃન્તતિ ॥ ૧॥
ભીત્યા ત્વત્પદપઙ્કજે શ્રિતવતાં ક્લેશપ્રહાણૈષિણા-
મત્રત્યૈરુપચીયમાનમનિશં પ્રચ્છન્નવિદ્વેષિભિઃ ।
દુર્વારપ્રસરં ભયં રમણ ! નઃ ક્ષોભપ્રદં ચેતસઃ
સ્વામિન્નાશયમૂલતોઽથ વદવાઽભીતિપ્રતિજ્ઞાવચઃ॥ ૨॥
સંસારાહ્વયનાટકસ્ય ચ ભવાન્ સત્સૂત્રધારાયિત-
સ્સ્વામિન્ મૃત્યુભિયા મૃકણ્ડુસુતવદ્ભર્ગાકૃતિં   તાવકીમ્ ।
મૂર્તિં  ભવ્યધિયો વયં શરણમિત્યાશ્રિત્ય સેવામહે
કિં  વાસ્માસ્વપિ તે વિહીનકરુણં યુક્તં ભયોત્પાદનમ્॥ ૩॥
વેદાન્તે ક્વચિદાશ્રુતં ભગવતો ભીતિપ્રદત્વન્તુ ય-
ત્તન્માયા પરિકલ્પિતાર્થવિષયં તત્ત્વાર્થતાં નાશ્નુતે ।
નોચેદ્ધન્ત ! વિજાનતાં તવ કૃપાલેશાદ્વિમુક્તાત્મનાં
નૂનં નૈવ ઘટેત ભીતિરહિતાવસ્થત્વમવ્યાહતમ્॥ ૪॥
માયાકલ્પિતનામરૂપકલના યાવન્નૃણાં વર્તતે
તાવત્તાન્સમુપૈતિ ભીતિરિતિ હિ પ્રોવાચ વાગ્વૈદિકી ।
અદ્વૈતે પરિનિષ્ઠિતસ્ય મહસિ સ્વે તે ગતાન્દૃક્પથં
દ્વૈતાન્નઃ કથમેતુ ભીતિરથવા તાઃ કિન્નિરર્થા ગિરઃ॥ ૫॥
કલ્યાણાનિ તનોતુ કોઽપિ ગુરુરાટ્ કૈવલ્યદાનવ્રતી
વ્યાપન્નાભયસત્રદીક્ષિત ઇતિ ખ્યાતઃ કૃપાલુઃ ક્ષમી ।
સર્વાનર્થનિદાનમોહકલિલોદ્ભૂતં ભયં માનસં
કિઞ્ચ શ્રીરમણઃ પ્રમાર્ષ્ટુ  ભગવાનિત્યેવ નઃ પ્રાર્થના॥ ૬॥

અભયાષ્ટકમ્

રમણભગવત્પાદમ્ભોજે સદા રમતાં મનો
રમણભગવદ્વક્ત્રામ્ભોજે મનઃ પિબતાન્મધુ ।
રમણભગવન્મૂર્તિં  દિવ્યાં મુહુસ્સ્મરતાન્મનો
રમણભગવત્પાદાચાર્યો મમાસ્તુ પરાયણમ્॥ ૭॥
શોણાદ્રીશ્વરસઞ્ચરાય યમિને માયાગૃહીતાત્મને
સ્વાત્મસ્થાય કૃપારસાર્દ્રમનસે શાન્તાય સન્યાસિને ।
મગ્નાનાં ભવસાગરે ભુવિ નૃણામાનન્દમુત્સર્જતે
તસ્મૈ શ્રીરમણાય બોધગુરવે તન્મ સ્ત્રિસન્ધ્યં નમઃ॥ ૮॥
ધ્યાયેત્ પદ્માસનસ્થં પ્રમુદિતવદનં દક્ષિણામૂર્તિરૂપં 
કૌપીનાલઙ્કૃતાઙ્ગં  હૃદિ કિમપિ મહસ્સન્તતં ચિન્તયન્તમ્ ।
ભાસા સ્વેનૈવ ભાન્તં ગુરુકરુણદૃશં સાધુસંસેવિતાઙ્ઘ્રિં 
સર્વશ્રેયોવદાન્યં રમણમુનિવરં શોણશૈલેશરૂપમ્॥ ૯॥
કૃષીષ્ટ ભગવાનિષ્ટં પઠતામભયાષ્ટકમ્ ।
વિષ્ટભ્ય ભુવનં કૃત્સ્નં  ય ઈષ્ટે રમણો ગુરુઃ॥ ૧૦॥
ઇતિ અભયાષ્ટકં સમ્પૂર્ણમ્ ।

Proofread by Aruna Narayanan

Abhaya Ashtakam

pdf was typeset on December 25, 2023

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

